نيوز آئٽم
سي پي اين اي کي 3 ڏينهن ۾ رهتون ادا ڪيو نه ته توهين عدالت جو نوٽس نڪرندو: عدالت
هر ڀيري رهتون ڏيڻ جو چئو ٿا پر ان تي عمل ناهي ٿيو: عدالت جي ڪامورن کي ڇنڊ
ڪراچي (20سيپٽمبر 2019ء) ڪائونسل آف پاڪستان نيوزپيپر ايڊيٽرز (سي پي اين اي) پاران داخل ڪرايل توهين عدالت واري پٽيشن جي ٻڌڻي ڪندي سنڌ هاءِ ڪورٽ ڪاوڙ جو اظهار ڪندي سنڌ کاتي جي عملدارن کي حڪم ڏنو ته 24 سيپٽمبر تائين اخباري ادارن جون رهتون ادا ڪري عدالت ۾ رپورٽ جمع ڪرائي وڃي. سنڌ هاءِ ڪورٽ جي جسٽس محمد علي مظهر ۽ جسٽس فيصل آغا تي ٻڌل بينچ جمع ڏينهن پٽيشن تي ٻڌڻي دوران رمارڪس ڏنا ته يقين ڏيارڻ باوجود ڇو رهتون ادا نه پيون ڪيون وڃن؟ هر دفعي اهو ٻڌايو پيو وڃي ته رهتون ڏيڻ جو عمل جاري آهي ۽ چيڪ اڪائونٽنٽ جنرل آفس موڪليا ويا آهن، پر پٽيشنر کي رهتون نه مليون آهن، جيڪڏهن اهو سلسلو جاري رهيو ته توهين عدالت جو نوٽس جاري ڪري سگهجي ٿو. سڌ سماءَ واري کاتي جي ڪامورن موقف اختيار ڪيو ته رهتون اداڪرڻ جو عمل شروع ٿي ويو آهي، جنهن تي سي پي اين اي جي سيڪريٽري جنرل ڊاڪٽر جبار خٽڪ پنهنجي وڪيل رفيق احمد ڪلوِڙ معرفت موقف اختيار ڪيو ته رهتن جي حوالي سان پيش ڪيل رپورٽ دوکو ڏيڻ برابر آهي ڇاڪاڻ ته 27 آگسٽ واري عدالتي حڪم بعد اڃان تائين ڪا به رقم ناهي ڏني وئي، جنهن تي عدالت سڌ سماءَ واري کاتي جي ڪامورن کي حڪم ڏنو ته اڪائونٽنٽ جنرل آفيس سان رابطو ڪري مڪمل رهتون ڏئي 24 سيپٽمبر تي ٿيندڙ ٻڌڻي دوران رپورٽ پيش ڪريو. واضح رهي ته اخباري ادارن کي رهتون نه ملڻ سبب نه رڳو ادارا پر اتي ڪم ڪندڙ صحافي ۽ ڪارڪن معاشي مشڪلاتن جو شڪار آهن. سي پي اين اي جي درخواست جي پيروي وڪيل رفيق احمد ڪلوڙ ڪئي، جڏهن ته ان موقعي تي ايڊيٽرن، صحافين ۽ ميڊيا ڪارڪنن جو وڏو انگ پڻ موجود هيو. 

